
忠襄以其子達爲翰林檢討達年始十歲令還鄕支俸○

加蹇義爲少師楊士奇少傅夏原吉少保仍賜原吉繩愆

糾謬圖書○上御西角門閱廷臣誥辭顧謂楊士奇楊榮

金幼孜曰卿三人及蹇夏二尙書皆　先帝親任舊臣朕

方倚以自輔凡朕所行卿等共知其有未善者卽當盡言

觀前代人主有一履帝位輒自尊大惡聞直言左右之人

雖素所親信亦畏威順旨緘默取容或賢良之臣不肯默

默言之一再而不見聽亦退而絕口以圖自全致令人主

因循肆志卒致覆敗朕與卿等當深以爲戒君臣一體始

終協心庶幾可以共圖久安因取五人誥辭親筆增二語

云勿謂崇高而難入勿以有所從違而或怠曰此實朕心

卿等勉之○捕治前御史舒仲成旣而罷之初　上監國

時仲成嘗以事忤旨逕遷湖廣按察副使至是因事命都

察院逮治之楊士奇上疏言向來小人得罪者多　陛下

卽位皆宥之今追理仲成卽詔書不信漢景帝爲太子詔

衛綰不赴卽位進用綰前史韙之　上覽疏喜卽有旨罷

治仲成而降勑獎諭士奇曰覽卿所奏導朕以仁助朕以

德欲朕爲唐虞之君愛惜俊良共成王化此實金石之言

誠爲忠良股肱之臣也朕朝夕所慮恐卿等以朕尊居宸

極畏有譴責不敢盡言今覽此奏朕甚欣喜足慰於衷但

--

望卿始終如一知無不言以副朕委托之意共成王道之

美朕深感卿恃齎白米十石彩幣二表裏寶鈔二千貫實

彰眷待非應故事卿其領之以慰朕忺○加陽武侯薛祿

歲祿五百石祿時奉命帥師廵邊適北虜入寇雲州祿督

兵追至太松嶺斬獲甚衆　上喜賜勑嘉獎遣中官及鴻

臚卿卽軍中勞之加歲祿世世承襲○上諭户部尙書夏

原吉曰古寓兵於農而不奪其時所以民無轉輸之勞而

兵食足後世莫善於漢之屯田　先帝所立屯種之法甚

善盖用心亦甚至但後來所司數以征徭優之旣失其時

遂無其效所在儲蓄十不及一二有司不免勞民轉輸矣

其令天下衛所凡屯田軍士自今不許擅差妨其農務

十二月書各都司布政司按察司官姓名于奉天門西序

先是　上諭吏部尙書蹇義兵部尙書李慶曰庶官賢否

軍民休戚之所繫唐太宗書刺史之名朝夕省覽其有善

政則疏于下故當時所用之人皆思奮力致斗米三錢外

户不閉　皇考亦嘗書中外官姓名於武英殿南廊閒暇

觀之今五府六部之臣朕朝夕接見得詢𧦴其賢否若都

司布政司按察司朕旣不盡識其人又不悉其姓名雖或

聞其賢否邪正至久不能不忘爲臣有善而上忘之誰肯

自勉不善而上忘之誰肯自戒如此國家何以望治効爾

